
Апстракт
Процесот на глобализација со себе носи динамичен развој и промени во 

сите сфери на општеството и стопанството во целост. Овој процес иницира 
предизвици во образовниот процес, во насока на прилагодување на наставните 
програми и развивање знаења, вештини и компетенции соодветни на барањата 
и потребите на компаниите. Тоа се постигнува со зголемување на обемот на 
часови за практична обука и пронаоѓање нови начини да приближување на 
теоријата и праксата. Во таа насока, училиштата од една страна се стремат 
кон едуцирање млади луѓе со вештини и компетенции кои и се потребни на 
индустријата, а работодавачите пак, добиваат кадар кој е мотивиран да се вклучи 
во реалниот бизнис. Учењето преку работа како нов концепт на практична обука 
кој е воведен во наставните планови и програми во техничкото образование, 
подразбира вклучување на учениците во работните процеси во реална бизнис 
средина. Тоа е комплексен процес кој овозможува позитивни придобивки на сите 
инволвирани страни и има за цел учениците да стекнат соодветно искуство во 
одредено подрачје и да развијат потребни вештини со кои се зголемува нивната 
подготвеност за вработување. Учењето преку работа во Република Северна 
Македонија е застапено во формалното средно стручно образование, а целта 
на трудот е да се дефинираат клучните елементи на учењето преку работа, да 
се истакнат придобивките, улогата и обврските на сите релевантни чинители 
во учењето преку работа и да се образложи институционалната поставеност и 
основните процеси за учење преку работа.

Клучни борови: образование, практична обука, учење преку работа

Знаења, вештини и компетенции како елементи на образовниот процес
Образование претставува континуиран процес на усвојување знаења, 

стекнување вештини и развивање компетенции со цел градење вредности и 
интегрирање во општеството. Образованието во поширока смисла претставува 
процес на остварување духовни вредности, односно просец кој трае цел живот. 
Суштинската одлика на тој процес се состои од поврзување на формалното, 
неформалното и информалното образование во индивидуалниот развој 
на секој поединец.1 Формалното образование се остварува во различни 
образовни институции каде по неговото завршување ученикот се стекнува со 
1  Gvozdenović, S. (2005). Filozofija, obrazovanje, nastava, Zavod za udžbenike I nastavna sredstva, 
Podgorica, str. 39-54

формална диплома и квалификација. За разлика од формалното, неформалното 
образование е пофлексибилно, не се остварува во образовните институции и 
најчесто служи како дополнување на формалното образование. Информалното 
образование преставува доживотен процес во кој поединецот усвојува знаења, 
вештини и компетенции со кои ја развива сопствената личност. Токму знаењата, 
вештините и компетенциите кои поединецот ги стекнува во рамките на 
образованието ќе му го трасираат патот низ личниот и професионалниот развој 
и ќе го подготват за справување со сите новини и предизвици во општеството. 
Знаењето претставува развиено разбирање на одредена тема засновано на 
факти и стекнато во текот на образованието и искуството и единствен одржлив 
извор на конкурентската предност.2 Тоа се третира како неделив сегмент од 
образованието и основен ресурс на секој стопански и општествен развој. Како 
непосреден резултат на научните истражувања, знаењето ги поттикнува и 
насочува сите општествени процеси, го подигнува нивото на општествениот 
развој.3 Знаењето континуирано произведува нови иновации и информации  и тоа 
е причината поради која поединецот не смее да се ограничи само на формалното 
образование, туку своите знаења и вештини да ги надградува постојано со цел 
поуспешно интегрирање во општеството и соочување со предизвиците кои 
ги носи иднината. Напоредно со знаењата личност ги развива и вештините 
кои всушност означуваат примена на стекнатите знаења во извршување на 
секојдневните задачи. Без разлика за кој вид вештини станува збор, односно дали 
истите се однесуваат на когнитивни, психомоторни, социјални  или меки, истите 
придонесуваат за прилагодување кон новонастанатите ситуација и решавање 
на проблемите. Од друга страна, глобализацијата како неминовен процес во 
сите сфери на живеењето и работењето со себе носи постојани промени во 
окружувањето и налага брзо прилагодување како од страна на поединците, така 
и од општеството. Тоа придонесува за преземање одредени чекори во креирање 
развојни образовни стратегии засновани на компетенции кои се однесуваат на 
способностите на поединецот да се соочи со личниот живот,  предизвиците 
на работното место и пошироката општествена средина, преку мобилизирање 
на сопствените психосоцијални сили вклучувајќи ги знаењата, вештините и 
способностите.4  Вака широко одредените компетенции се развиваат во  процесот 
на доживотно учење и личен развој.5 Стручната литература изобилува со 
дефиниции и расправи за поимот  компетенции, но во областа на образованието 
поимот за компетенции има две основни значења. Според првото значење или 
теоретската перспектива,  компетенцијата претставува внатрешна, когнитивна 
структура која го одредува однесувањето. Второто значење  се однесува на 
оперативната перспектива  и претставува високо вредна квалификација која е 
одговорна за ефикасна употреба на нечие знаење и вештини во специфичен, 

2  Gvozdenac, D. (2014). Znanje I obrazovanje, Novi Sad, str.1
3  Vulić, D. (2014). Uloga znamja i oobrazovanja u savremenom društvu, naučni rad, UDK 
37.013:316.3, doi10.7251/POLI408389V, Banja Luka, str.4
4  Jokić, B. (2012). Obrazovanje i tržište rada:(ne)mogućnost sklada, Zagrebački ekonomski forum, 
Zagre, str.23
5  Weinert, F.E. (2001). Concept of competence: a conceptual clarification. u Rychen, D.S. i Salganik, 
L.H., (ur.) Defining and selecting key competencies, pp. 45–65. 

Емилија Тодоровиќ



 – 353 –

   ФИЛКО
   FILKO

сложен контекст.6 Според Законот за НРК,7 компетенциите претставуваат збир 
на стекнато знаење и вештини, односно докажана способност за користење на 
знаењето и вештините во ситуации на учење или работа. Експертите се согласни 
дека една од најважните иницијативи на европската образовна политика е 
воведувањето на клучните компетенции како централен концепт во областа 
на образованието. Европската комисија развила осум клучни компетенции: 
комуникација на мајчин јазик, комуникација на странски јазик, математичко-
техничка и научна компетенција, дигитална компетенција, учење како се учи, 
социјална /општествена и граѓанска компетенција, чувство за иницијатива 
и претприемништво, културолошка свест и културно изразување.8 Според 
Европската комисија наведените компетенции придонесуваат за личен развој на 
поединецот, општествена интеграција и вработување. Клучните компетенции 
треба да се развијат до крајот на формалното образование и да служат како 
основа за понатамошен развој во рамите на доживотното учење.9  Тргнувајќи 
од ова, сè поголем број земји во процесот на реформирање на образовните 
системи, акцентот го ставаат на процесот на учење и истите ги моделираат со 
цел полесно прилагодување на глобалните трансформациски промени.

Учење преку работа во техничкото образование
Техничко или стручно образование е сегмент од образовниот систем 

во Република Северна Македонија од кој се генерира  најголемиот дел на 
идната работа сила која има клучна улога во економскиот раст и развој на 
земјата. Токму техничкото образование е она кое во најголема мера ги развива 
потребните компетенции на младите кои треба да ги задоволат се сложените и 
брзите промени кои настануваат на пазарот на трудот. Тоа пред се сè однесува 
на овозможување услови за стекнување знаења, вештини и способности за 
развивање креативни вештини и претприемачки дух, поттикнување на личен 
и општествен развој и согледување на неопходноста од доживотно учење. 
Светските трендови постојано наметнуваат потреба од нови знаења, вештини и 
способности како предуслов за создавање капацитети кои ќе се во можност да 
креираат вистински општествени и економски вредности. За таа цел во нашата 
земја е изработена Концепција на модернизација на техничкото образование10 
заснована врз препораките произлезени од повеќе европски иницијативи 
за развој на стручното образование и обука. Самата операционализација на 
обуката се врши согласно стратешките определби и цели дефинирани во 

6  Westera, W. (2001), Competences in education: a confusion of tongues. Journal of Curriculum 
studies, 33 (1), str. 75-88. (http://www.open.ou.nl/WIM/publicationspdf/CompetencesWW.pdf)
7  Закон за национална рамка на квалификации, http://mrk.mk/wp-content/uploads/2014/09/Zakon_
za_nacionalna_ramka_2014.pdf
8  European Comission (2006). Recommendation of the European Parliament and of the Council of 18 
December 2006 on key competences for lifelong learning (2006/962/EC). Annex: Key Competences 
for Lifelong Learning - a European Reference Framework.
9  European Commission/EACEA/Eurydice (2012). Developing Key Competences at School in 
Europe: Challenges and Opportunities
for Policy. Eurydice Report. Publications Office of the European Union. Luxembourg.
10  Концепција за модернизација на техничко образование, http://csoo.edu.mk/images/DOCs/2016/
conceptpaper-mk.pdf

Стратегијата за стручно образование и обука во контекст на доживотно учење 
2013-2020 и поставениот акциониот план. Според Концепцијата, техничкото 
образование треба да обезбеди: техничко и континуирано стручно образование; 
потребни  знаења за продолжување на образованието; стручни компетенции 
потребни за вработување и самовработување; усвојување на клучните 
компетенции за доживотно учење и усовршување на стекнатите знаења и 
вештини; оспособување за креативност, иновативност и претприемништво. За 
постигнување на овие цели, модернизацијата на техничкото образование во 
нашата земја е заснована на европски стандарди и стандардизирани постапки 
со кои се утврдуваат потребните компетенции во рамките на квалификациите, 
стандардите на занимања развиени врз основа на компетенции, модуларни 
наставните планови, наставни програми базирани на резултати од учење 
и т.н. Споменатата стандардизација во техничкото образование, односно 
усогласеноста на  националната со Европската рамка на квалификации ја 
зголемува можноста за мобилност на европскиот и светскиот пазар на трудот. 
Една од новините во техничкото образование е акцентирање на потребата од 
зголемување на обемот на практичната обука  како одговор на потребите на 
пазарот на трудот, односно развивање на потребите компетенции. За таа цел во 
модуларните наставни планови предвидено е практичната обука да се изведува 
преку практична настава, учење преку работа и феријална пракса. Практичната 
работа претставува организирана училишна форма која им овозможува на 
учениците да стекнат знаења, вештини и навики кои се потребни за вршење на 
работата во рамки на квалификацијата и оспособување за брзо вклучување во 
процесите на конкретна технологија на работа. Таа може да се реализира на два 
начини и тоа како: практична настава во училиште (работилници, лаборатории, 
училишни компании и сл.) и практична настава во реални средини, односно 
претпријатија. Учењето преку работа претставува практична обука односно 
форма на учење во реални работни услови за производство на реални стоки и 
услуги и истата во никој случај не смее да се поистоветува со било која форма на 
„симулирање работа“. Феријалната пракса, е еден вид учење преку работа која 
се одвива по завршување на наставната година, во реални претпријатија или во 
училиште доколку располага со организиран производен или услужен работен 
процес. За разлика од практичната настава и феријалната пракса како форми 
на практична обука кои и досега беа дел од стручното образование, учењето 
преку работа е новина во модуларните наставни планови и се одвива според 
однапред изготвени наставни програми и одреден број часови. Во стручната 
литература не постои единствена дефиниција за концептот на учење преку 
работа, но концептот упатува на две особености: учење во работен контекст и 
учење преку практика. Овој  концепт на поединецот му овозможува развивање 
на потребните вештини и компетенции, но му овозможува да научи како да 
учи. Учењето преку работа како образовен концепт паралелно со вертикалниот 
развој на поединецот, го поддржува и неговиот хоризонтален развој, односно 
му помага полесно да се вклучи на пазарот на трудот. Тоа е поради фактот 
што, спротивно од традиционалното гледиште за учењето кое се заснова на 
претпоставката дека знаењето постои независно од поединецот и едноставно 
треба само да му се пренесе, учењето преку работа претпоставува дека учењето 
е социјално, составено од различни компоненти и доаѓа од професионалното и 
личното искуство. Основните пристапи во учењето преку работа се поделени 

на: практиканство,  обука и стажирање и обука на работно место.11 Притоа 
практиканството подразбира соодветно структурирана комбинација на учење 
на работно место со теоретска настава во училиште; обуките и стажирањето 
се вршат на работното место и ги надополнуваат формалното и неформалното 
образование; обука на работно место е обука што се одржува во нормална 
работна средина и најчест тип учење во професионалниот живот на поединецот. 
Тргнувајќи од динамиката на модернизација на техничкото образование во 
учебната 2021/22 се очекува околу 8000 ученици да се вклучат во реализација 
на учење преку работа, а во 2022/23 таа бројка ќе се искачи на околу 16000 
ученици. За успешна имплементација на учењето преку работа, изготвен е 
Концепт за учење преку работа во Република Северна Македонија, во кој се 
посочени сите заинтересирани страни во процесот, нивните придобивки, улоги 
и одговорности, како и клучните области/елементи на учењето преку работа.12 
Оваа концепција меѓу другите, е засноваа и врз Стратегијата за образование 
на Република Северна Македонија за 2018-202513, каде голем акцент е ставен 
на средното стручно образование како еден од шесте столбови на образовниот 
систем. Во стратегијата, како клучни приоритети се истакнуваат: усогласување 
на стручното образование и обука со потребите на пазарот на трудот; 
подобрување на средината за учење и квалитетот на стручното образование и 
обука; зголемување на опфатот во стручното образование и обука; подобрување 
на капацитетите на човечките ресурси. Имајќи го тоа во предвид, во Концептот 
детално се опфатени десет области кои се сметаат за клучни за успешно 
спроведување на учењето преку работа. Тие се однесуваат на утврдување 
на: местото на учењето преку работа во системот на образование и обука; 
улогата и одговорностите на клучните актери; развивање наставни планови и 
програми врз основа на стандарди на занимања и стандарди на квалификации 
базирани на резултати на учење; соработка, координација и јасна поделба на 
одговорностите меѓу институциите каде што се одвива учењето; поттикнување 
на учеството и поддршката од работодавачите; поддршка од наставниците и 
менторите во компаниите; одредување на механизми за финансирање и поделба 
на трошоците; осигурување на квалитет преку редовен мониторинг; утврдување 
на работните услови и услови за учење на учениците и следење на одговорот на 
пазарот на трудот.

Придобивки од учењето преку работа
Учењето преку работа е комплексен сегмент од образованиот процес од 

кој произлегуваат одговорности и придобивки на сите учесници. Придобивките 
во најголем дел се однесуваат на учениците, работодавачите и општеството. 
Учењето преку работа им овозможува на учениците да се здобијат со одредено 
искуство од реалниот професионален живот, да ја поврзат теоријата и праксата 
и да развијат потребни вештини и компетенции кои понатаму ќе им помогнат 
во справување со секојдневните предизвици, развивање на креативноста и 

11  Background Paper WBL Macedonia 2017, Stefan Thomas, ETF
12  Концепт за учење преку работа во Република Северна Македонија,  http://mon.gov.mk/stored/
document/Koncept-za-ucenje-preku-rabota.pdf
13  Стратегија за образованието 2018-2025 http://www.mon.gov.mk/index.php/dokumenti/strateshki-
plan

претприемничкиот дух, олеснување на вработувањето, поголема мобилност 
и сл.,  со еден збор учениците ќе бидат подготвени за поуспешно градење 
на личниот и професионалниот живот. Работодавачите во рамките на овој 
процес земаат активно учество како во креирање на наставните програми и 
нивни прилагодување на потребите на пазарот на трудот, така и во креирање 
поквалитетни работни кадри кои во иднина ќе придонесат за поголема 
продуктивност и раст на компанијата. Општеството преку сите релевантни 
институции придонесува за успешна реализација на учењето преку работа, што 
несомнено ќе придонесе за поквалитетен пазар на труд, поголема конкурентност 
и севкупен економски развој.

Референци 
1. Background Paper WBL Macedonia 2017, Stefan Thomas, ETF
2. European Comission (2006). Recommendation of the European Parliament and 

of the Council of 18 December 2006 on key competences for lifelong learning 
(2006/962/EC). Annex: Key Competences for Lifelong Learning - a European 
Reference Framework.

3. European Commission/EACEA/Eurydice (2012). Developing Key Competences 
at School in Europe: Challenges and Opportunities for Policy. Eurydice Report. 
Publications Office of the European Union. Luxembourg.

4. Gvozdenac, D. (2014). Znanje I obrazovanje, Novi Sad, str.1
5. Gvozdenović, S. (2005). Filozofija, obrazovanje, nastava, Zavod za udžbenike I 

nastavna sredstva, Podgorica, str. 39-54
6. Jokić, B. (2012). Obrazovanje i tržište rada:(ne)mogućnost sklada, Zagrebački 

ekonomski forum, Zagre, str.23 publicationspdf
7. Vulić, D. (2014). Uloga znamja i oobrazovanja u savremenom društvu, naučni 

rad, UDK 37.013:316.3, doi10.7251/POLI408389V, Banja Luka, str.4
8. Weinert, F.E. (2001). Concept of competence: a conceptual clarification. u 

Rychen, D.S. i Salganik, L.H., (ur.) Defining and selecting key competencies, 
pp. 45–65. 

9. Westera, W. (2001), Competences in education: a confusion of tongues. Journal 
of Curriculum studies, 33 (1), str. 75-88. (http://www.open.ou.nl/WIM/

10. Закон за национална рамка на квалификации, http://mrk.mk/wp-content/
uploads/2014/09/Zakon_za_nacionalna_ramka_2014.pdf

11. Концепт за учење преку работа во Република Северна Македонија,  http://
mon.gov.mk/stored/document/Koncept-za-ucenje-preku-rabota.pdf

12. Концепција за модернизација на техничко образование, http://csoo.edu.mk/
images/DOCs/2016/conceptpaper-mk.pdf 

13. Стратегија за образованието 2018-2025   http://www.mon.gov.mk/index.php/
doku

Емилија Тодоровиќ


